
E da sto rame (che acquistar zà vogio,

     Che in certe cosse mi no vardo spese,

     E petarvelo in fazza de sto fogio

     Come alegato publico e palese)

     El puto vedarè che ne l'imbrogio

     Va maledindo el so paron inglese,

     E ziga ajuto, e sente zà la morte

     Spalancarghe del diavolo le porte. 

Ma no lo vedarè (scena funesta)

     L'ultimo svolo far cascà dal cielo

     E soto i ossi e sfracassà la testa

     Perder buele, e tochi de cervelo,

     E la bestia che nasa, e lo calpesta

     (Cosse per Dio che fa drezzar el pelo)

     Finchè sicuro l'è che più morbin

     No ghe resta da romperghe el martin.

Ma cossa mai per una fiera tal

     Xe su l'anema aver un'omicidio?

     Tuti me acorderà che l'equival

     Al delito per nù d'un moschicidio,

     E co sto brazzoler da mal co mal

     Chi pol saver se l'Elefanticidio

     No sia rispeto a nù magior delito

     Che per la Bestia quelo che ò descrito.

El fato xe che no trovando intopo

     Più l'Elefante in aria de borezzo

     L'à tolto su la riva un ben galopo

     In cerca pur de qualche golosezzo,

     E s'à capio pochi momenti dopo

     Che del copà nol ghe ne dava un bezzo

     Perché roto un casoto l'à magnà

     Una cesta de pomi a sazietà.

